Врз основа на член 50 од Законот за локалната самоуправа („Службен весник на РМ’’ број 05/02) и член 4 од Одлуката за определување на максимален износ за доделување на поединечна субвенција на граѓани за купување на велосипеди за 2018 год. („Службен гласник на Град Скопје’’ број 05/18), Градоначалникот на Град Скопје донесе
ПРАВИЛНИК 
ЗА КОРИСТЕЊЕ НА ФИНАНСИСКИ СРЕДСТВА ОД БУЏЕТОТ НА ГРАД СКОПЈЕ ЗА СУБВЕНЦИОНИРАЊЕ НА ГРАЃАНИТЕ НА ПОДРАЧЈЕТО НА ГРАДОТ СКОПЈЕ ЗА КУПУВАЊЕ ВЕЛОСИПЕДИ ЗА 2018 ГОДИНА
I. ОПШТИ ОДРЕДБИ
Член 1
Со овој Правилник се пропишуваат конкретните услови, начин и постапка за користење на финансиски средства утврдени во Одлуката за определување на максимален износ за доделување на поединечна субвенција на граѓани за купување на велосипеди за 2018 год. („Службен гласник на Град Скопје’’ број 05/18), со намена за субвенционирање на дел од трошоците на граѓаните направени при купување на велосипеди во 2018 година.

Член 2
(1) Финансиските средства од член 1 на овој Правилник се обезбедени од Буџетот на Град Скопје програма R1, ставка 464, во износ од 10.000.000,00 денари од кои 9.000.000,00 денари финансиски средства ќе бидат наменети за набавка на велосипеди, и 1.000.000,00 денари финансиски средства ќе бидат наменети за набавка на адаптиран велосипед за лица со телесна инвалидност.
(2) Финансиските средства од став 1 на овој член се доделуваат до нивно целосно искористување.

Член 3
Финансиските средства од член 1 на овој Правилник  ќе се користат за делумен надомест на средствата на граѓаните искористени за купување на велосипеди, во износ од 50% од вредноста на велосипедот, но не повеќе од 3.000,00 денари по лице, со вклучен персонален данок на доход, како и 50% од вредноста на адатптираниот велосипед за лица со телесна инвалидност, но не повеќе од 90.000,00 денари по лице, со вклучен персонален данок на доход.
II.  ЈАВЕН ПОВИК
Член 4
(1) За реализирање на Одлуката за определување на максимален износ за доделување на поединечна субвенција на граѓани за купување на велосипеди за 2018 година на подрачјето на градот Скопје, Градот Скопје објавува јавен повик.
(2) Јавниот повик се објавува на веб страната на Град Скопје (www.skopje.gov.mk), во печатени медиуми и тоа во најмалку еден дневен весник на македонски јазик и во еден дневен весник на албански јазик и во електронските медиуми.

(3) Јавниот повик ќе трае од денот на објавувањето заклучно до 31.08.2018 година. 
(4) Доколку бидат исцрпени  предвидените финансиски средства, Градот Скопје ќе ја информира јавноста дека Јавниот повик е прекинат пред истекот на периодот за кој е објавен.

 (5) За времетраење на јавниот повик јавноста ќе биде континуирано известувана за степенот на искористување на предвидените средства за субвенционирање на набавката на велосипеди, односно за износот на преостанати средства за таа намена. 

(6) Јавниот повик ќе се реализира по принципот „прв дојден, прв услужен“.
lll. ПРАВО НА УЧЕСТВО НА ЈАВНИОТ ПОВИК

Член 5
Право на субвенционирање   на дел од средствата за купување на велосипеди во 2018 година имаат физички лица кои се жители на Град Скопје (општините во градот: Аеродром, Бутел, Гази Баба, Ѓорче Петров, Карпош, Кисела Вода, Сарај Центар, Чаир и Шуто Оризари) и кои ги исполуваат условите од овој Правилник. 
IV. НАЧИН, УСЛОВИ И ПОСТАПКА ЗА КОРИСТЕЊЕ НА ФИНАНСИСКИ СРЕДСТВА
Член 6

Барателот е должен да ги исполни следниве услови:

· да има живеалиште на подрачјето на град Скопје (општините: Аеродром, Бутел, Гази Баба, Ѓорче Петров, Карпош, Кисела Вода, Сарај Центар, Чаир и Шуто Оризари),

· досега да нема добиено финансиски средства за набавка на велосипед од Град Скопје,

· велосипедот да го купи од денот на објавување до денот на завршување на Јавниот повик, (до 31.08.2018).

· да спаѓа во категорија на лица со потешки моторни пречки во движењето (за баратели кои аплицираат за адаптиран велосипед). 

Член 7
(1) Барателот е должен да ја поднесе следната документација за исполнување на услови за добивање надоместок :

· Барање за надоместок (Барањето може да се подигне во архивата на Град Скопје или да се обезбеди од интернет страницата на Градот: www.skopje.gov.mk),
· фотокопија на важечка лична карта на барателот, односно родител/старател на малолетно лице со телесна инвалидност, како доказ дека е жител на град Скопје,
· фотокопија од трансакциска сметка на барателот,
· изјава дека досега   нема добиено финансиски средства за набавка на велосипед од Град Скопје,

· доказ дека е извршено купување на велосипед, и тоа оригинал фискална сметка  или фактура со извод од деловна банка, со датум од денот на објавувањето до денот на завршувањето на Јавниот повик,
· потврда  дека велосипедот е адаптиран за потребите на  барателот - лице со телесна инвалидност, со спецификација за видот на извршената адаптација, 
· решение за видот и степенот на телесна инвалидност издадено од надлежен орган.

(2) Документи од алинеја 6 и 7 од став 1 на овој член приложуваат граѓаните кои аплицираат за субвенционирање на адаптиран велосипед.
 (3) Едно лице може да поднесе само едно барање за добивање на надоместок за еден велосипед.
Член 8
За спроведување на Јавниот повик Градоначалникот формира  комисии, и тоа:

· Комисија за спроведување на јавниот повик за надомест на дел од трошоците за набавка на велосипед, составена од претседател и  4 члена.
· Комисија за спроведување на јавниот повик за надомест на дел од трошоците за набавка на адаптиран велосипед за лица со телесна инвалидност, составена од претседател и 2 члена (во натамошен текст: Комисија).

Член 9
(1) Барањето за надоместување на дел од трошоците  за купување на велосипеди, заедно со потребната документација,  граѓаните ги поднесуваат до Комисијата преку Архивата на Град Скопје. 
(2) Архивата на Град Скопје примените барања ги евидентира со точното време на поднесување (датум, час и минута), заради воспоставување редослед по кој ќе се разгледуваат барањата.
Член 10
(1) По објавување на Јавниот повик, претседателот на Комисијата свикува состанок согласно динамиката на пристигнување на барањата, се до неговото завршување, односно до исцрпување на буџетот,  на која ќе се разгледуваат пристигнатите барања во однос на тоа дали ја содржат потребната докуметација.
(2) Комисијата врз основа на поднесеното барање утврдува исполнување односно неисполнување на условите за користење на финансиски средства врз основа на документацијата од член 7 на овој Правилник.
Член 11
(1) Врз основа на доставената документација и спроведената постапка, Комисијата го утврдува исполнувањето на условите од член 6 на овој Правилник и доставува предлог до градоначалниот на Град Скопје за одобрување   на барањето за надоместување на дел од трошоците направени при набавка на велосипеди.
(2) Градоначалникот на Град Скопје на предлогот на Комисијата носи решение за одобрување на барањето за барателите кои ги исполниле условите согласно Јавниот повик.
(3) Комисијата ги известува барателите во рок од 7 дена од денот на поднесување на барањето доколку барателот нема уредна и комплетна документација од членот 6 на овој Правилник и му ја враќа истата во прилог на известувањето.
 (4) Градоначалникот на Град Скопје на предлог на Комисијата носи решение за одбивање на барањето за барателите кои не ги исполниле условите од членот 6 од овој Правилник.
Член 12
Градот Скопје, преку Секторот за сообраќај,  Секторот за јавни дејности и Секторот за финансиски прашања  води евиденција на сите доставени барања од физички лица за користење на финансиски средства од Буџетот на Град Скопје согласно овој Правилник и сите донесени решенија од страна на Градоначалникот на Град Скопје.
Член 13
Овој Правилник влегува на сила со денот на донесувањето.
Број ________/1
                       Градоначалник

_________2018 година
                        на Град Скопје,
      Скопје
                        Петре Шилегов
